Сөз мәдениеті туралы түсінік.     
Сөз мәдениетінің негізі – тілдік норма.
Сөз мәдениеті ғылымына тоқталмас бұрын жалпы «мәдениет» ұғымының мәнін білу керек.  Қазақ тіліне бұл термин арабтың «маданият» –«қала, қалалық» деген сөзінен енген. В.Дальдің сөздігінде «культура» ұғымы: өсіру, өңдеу, күту, білім, ақыл-ой, ізгілік деген мағынада берілген. Көне заманда «культура»  деген ұғым «жерді өңдеу» деген мағына білдірген. Кейінірек бұл сөздің мағынасы тереңдеп, «жанды жетілдіру» деген ұғымда жұмсалған. Уақыт өте келе еуропалық тілдерде «мәдениет» сөзі «білім беру», «даму», «қабілеттілік», «құрметтеу» сияқты мағыналарға ие болады. 
Қандай ғылымның болмасын дамуы мен қалыптасуы оның зерттелуімен тікелей баланысты екендігі белгілі. Сөз мәдениеті ғылым ретінде 1960 жылдардың аяғына қарай қолға алынғанымен, сөзді дұрыс, көркем, таза, өз орнында қолдануға ғалымдар ертеден-ақ мән берген болатын. Оған ұлы ақын Абайдың, қазақ тіл білімінің негізін салушы  А.Байтұрсыновтың т.б. ой-пікірлері дәлел. Сөз мәдениеті ғылымының теориялық негізін, практикалық мәнін айқындауда профессорлар: М.Балақаевтың «Қазақ тілі мәдениетінің мәселелері» (1965), «Қазақ әдеби тілі және оның нормалары» (1984); Р.Сыздықтың «Тілдік норма және оның қалыптануы» (2001);  Н.Уәлидің «Сөз мәдениеті» (1994) атты зерттеу еңбектерінің маңызы зор. Бұл еңбектерде сөз мәдениеті ғылымының негіздері: әдеби тіл, тілдік норма, оның түрлері, нормадан жөнді-жөнсіз ауытқулар, олардың себептері жан-жақты қарастырылды.
«Сөз мәдениеті» деп нені танимыз? Мәдениет деген сөздің семантикасында  «дұрыстық», «түзулік», «тәртіптілік», «жүйелілік», «реттілік», «сәйкестік»деген сияқты мағыналық реңктер (семалар) жататыны белгілі. Бірақ әңгіме ненің дұрыстығы, немен сәйкестігі, қандай реттілік, қандай тәртіптілік, ненің қисыны деген сияқты жауап іздегенде, «сөз мәдениеті» деген құбылыстың заттық, ұғымдық мәні күрделі екендігі байқалады. Сөз мәдениеті, ең алдымен, әдеби норма дегенге тікелей қатысты. Жалпы тіл білімінде (шетелдің де, орыстың да, қазақтың да) біршама қалыптасқан тұжырымдарға иек артсақ, тіл мәдениеті дегеніміз – тілдік нормаларды, оның ішінде әдеби тіл нормаларын дұрыс сақтау әрекеті болып табылады. Кейбір зерттеушілер бұл салаға кеңірек міндет  артып, тілдің көріктеу құралдарын, яғни стилистикалық заңдылықтарды дұрыс пайдалануды сөз мәдениетінің объектісі деп таниды. Сөз  мәдениеті дегеніміз «тілдік тәсілдердің ширау, жетілу дәрежесі.Сонымен қатар ол  тіл жұмсаудағы ізеттілік, сауаттылық қана емес, тілдік тәсілдерді, фонетикалық, орфографиялық, орфоэпиялық, морфологиялық, синтаксистік, стильдік құбылыстарды ұқыпты, дұрыс қолдану дағдысы» (М. Балақаев). 
         Сөз мәдениеті дегеніміз – сөздерді дұрыс, орнымен қолдану (лексикалық), дұрыс құрастыру (синтаксистік), дұрыс қиюластыру (морфологиялық), дұрыс дыбыстау (орфоэпиялық), сауатты жазу (орфографиялық), тілді әсерлі етіп жұмсау (лингвостилистикалық) нормаларын ұстану, орнықтыру, жетілдіру. Осылардың бәрін қосып, сөз мәдениеті деген ғылым-таным саласын «ортология» деп атаушылық бар, яғни ортология  – сөздің дұрыстығы туралы ілім» (Р.Сыздық).  Сөз мәдениеті дегеніміз, қарапайым тілмен айтқанда, ең алдымен ана тіліміздің иелігіндегі барша дүниеліктерді – тілдің дыбыс жүйесін, оның ырғақ, әуездерін; 
сөзді оның мағыналық қырларын; сөздің тұлғалық құрылымдарын, оның жұрнақ, жалғауларын; сөз тіркесі мен сөйлем жүйелерін; тілдің стильдік құралдарын т.б. әдеби тілдің нормасына сай қолдана білу, дұрыс әрі бедерлі жұмсай білу деген ұғымды білдіреді.(Қазақ тілінің орфоэпиялық анықтағышы. Алматы, 2004, 7-бет). 
Сөз мәдениеті – ұлттық сананы дамытуға  қызмет ететін пән. Ұлттық сана – рухани мәдениет ғылым мен білім,  материалдық мәдениет және дене тәрбиесі  мәдениеті мен байланысты аса күрделі құрылым. Ұлтты, отанды, тілді мақтаныш тұтатын сезім де ұлттық сананың құрылымына кіреді.Ұлттық сананың осы аталған құрылымдық компоненттері қазақ тілінде сана-сезім деген қос сөзбен жинақталып айтылады.
Сөз мәдениетінің негіздері
Сөз мәдениетінің негізі – тілдік норма. Сөз мәдениеті ғылымының негіздерін: норма, тілдік қатынас және этикалық компоненттер құрайды.Сөз мәдениеті ғылымы, ең алдымен, сөзді әдеби тілдің нормасына сай дұрыс қолдануды талап етеді. Сонда әдеби тіл деген не, әдеби емес тіл болуы мүмкін бе деген сұрақтар тууы мүмкін. Әдеби тіл – белгілі бір қалыпқа түскен, диалектілер мен қарапайым сөйлеу тіліне қарағанда, жалпыға бірдей міндетті және «дұрыс» қабылданған нормасы бар тіл. «Әдеби тіл ​– белгілі нормалары бар жүйелі тіл. Тілдің әдебилігі сол тілде сөйлейтін адамдардың баршасына түсінікті және олардың бір-бірімен ортақ қарым-қатынас құралының ең жоғарғы түрі болуы оның (сол тілде) орныққан жүйелі нормалар негізінде ғана жүзеге аспақ», (С.Исаев). Демек, әдеби тіл болуы үшін оның жалпыға ортақ тілдік нормалары болуы сөз мәдениетінің басты белгілерінің бірі.
Тілдік норма, оның түрлері
    
Тілдік норма – ауызекі және әдеби тілдің қалыптасқан үлгісі, халықтың бәріне түсінікті тілдік амалдардың жиынтығы.Әдеби тілдің әр түрлі даму кезеңдерінде тілдік құралдарды дұрыс қолдану тәртібі, ережесі. Әдеби тілдің нормасы: өзінің біршама тұрақтылығымен (қоғам талабына қарай норма өзгеруі мүмкін), жалпыға ортақтығымен, түсініктілігімен, міндеттілігімен, тілдік жүйеге, тілдік модельдерге сәйкестігімен ерекшеленеді. Норма әдеби тілдің ауызша, жазбаша түріне міндетті бола отырып, тілдің барлық жақтарын (салаларын) қамтиды.Осыған орай олар: орфоэпиялық, орфографиялық, лексикалық, сөзжасамдық, морфологиялық, синтаксистік, пунктуациялық, лингвостилистикалық болып бөлінеді.
Орфоэпиялық және орфографиялық норма
Айтылуы                                                                       Жазылуы
Тәжрійбе                                                                        тәжірибе 

тәкәппәр                                                                        тәкаппар

тәңертең                                                                        таңертең 

шегара                                                                            шекара 

кәзір                                                                               қазір 

байандама                                                                     баяндама

 әдет-ғұрұп                                                                    әдет-ғұрып 

мәмле                                                                             мәміле
 дөңгөлөк                                                                       дөңгелек
дүйсөмбі                                                                        дүйсенбі 

зыйалығауұм                                                                 зиялы қауым 

көйлөк, көйлөгү                                                            көйлек, көйлегі 

көзбойау                                                                        көз бояу

көзғарас                                                                         көзқарас

күндүз                                                                            күндіз 

үлкөн                                                                              үлкен 

үкмет                                                                              үкімет
уақыйға                                                                          уақиға
Орфографиялық норма                                   орфоэпиялық норма
ақ жүзді                                                                  ағжүздү
алма-кезек                                                              алма-гезек
әліпби                                                                      әліппій 
әртүрлі                                                                   әртүрлү
бөлме                                                                      бөлмө
бөлек                                                                       бөлөк 
ғұмыр                                                                      ғұмұр 
дүниежүзі                                                              дүнйөжүзү
жиһаз                                                                     жійхаз
жиналыс                                                                       жыйналыс
алдыңғы күні                                                          алдыңғыгүнү
абырой                                                                   аброй
ауызша                                                                  ауұшша
бақылаушы                                                           бақлаушы 
 басқосу                                                                  басқосұу

 баяндама                                                             байандама
 бесжылдық                                                         бешшылдық 
бескүндік                                                               бескүндүк
жатақхана                                                           жатаққана
 рақмет айту                                                        рахметайтұу
бастауыш                                                             бастауұш
ақиқат                                                                  ақыйқат
әділет                                                                    әдлет
әрқашан                                                                 әрғашан
әрқайсысы                                                             әрғайсысы
 бұйрық                                                                  бұйрұқ
 бейжай                                                                 бейжәй 
бейқам                                                                   бейғам
кәусар                                                                    кәусәр
 қолөнер                                                                 қолөнөр
қолма-қол                                                              қолма-ғол
Тапсырма: Қазақстан Республикасындағы Тілдер туралы заң актілерінің мазмұнымен танысып, талдау жасау.

